
 

 

An Coiste Comhairleach maidir le hIompar na bhFeisirí  

Rialacha Nós Imeachta1 

 

 

Riail 1 

An Coiste Comhairleach maidir le hIompar na bhFeisirí 

 

Feidhmeoidh an Coiste Comhairleach maidir le hIompar na bhFeisirí (dá ngairtear ‘an Coiste 

Comhairleach’ anseo feasta) na feidhmeanna a leagtar síos in Airteagail 10 agus 11 d’Iarscríbhinn I de 

Rialacha Nós Imeachta Pharlaimint na hEorpa (Cód Iompair d’Fheisirí Pharlaimint na hEorpa maidir 

le sláine agus trédhearcacht - ‘Cód Iompair’ anseo feasta). 

  

 

Riail 2 

Cruinniú bunaitheach den Choiste Feidhmiúcháin 

 

1. Tiocfaidh an Coiste Comhairleach le chéile laistigh de 30 lá féilire ó theacht i bhfeidhm 

chinneadh an Uachtaráin lena gceaptar a chomhaltaí agus a chomhaltaí cúltaca. 

 

2. Ag an gcruinniú a bheidh aige, beidh an comhalta a bhí i seilbh oifige mar chomhalta den 

Choiste Comhairleach ina chathaoirleach nó ina cathaoirleach sealadach ar an gCoiste 

Comhairleach ar feadh na tréimhse is faide. Mura bhfuil aon chomhalta den sórt sin i láthair, 

is é an comhalta a bhí i seilbh oifige mar Fheisire de Pharlaimint na hEorpa an cathaoirleach 

sealadach ar feadh na tréimhse is faide. Ag an gcruinniú bunaitheach, glacfaidh an Coiste ord 

uainíochta an Chathaoirligh in oifig freisin, i gcomhréir le Riail 4. Ní dhéanfar aon ghnó eile 

fad a bheidh comhalta sa chathaoir go sealadach de bhua na míre seo. A luaithe a ghlacfar an 

uainíocht, fágfaidh an Feisire atá sa chathaoir go sealadach an chathaoir.  

 

3. Glacfaidh an Coiste Comhairleach a fhéilire bliantúil cruinnithe ag a chruinniú bunaidh.  

 

 

Riail 3 

Comhaltaí 

 

1. Comhthráthach le téarma oifige bhuanchomhaltaí agus téarma oifige chomhaltaí cúltaca an 

Choiste Chomhairligh agus téarma oifige Uachtarán Pharlaimint na hEorpa a cheap iad.  

 

2. Má bhaineann an iarraidh ar threoir nó an sárú líomhnaithe ar an gCód Iompair atá faoi 

mheasúnú le Feisire ó ghrúpa polaitiúil nach bhfuil ionadaíocht aige nó aici sa Choiste 

Comhairleach, suífidh an comhalta cúltaca ábhartha ar an gCoiste mar naoú lánchomhalta den 

Choiste. 

 

3. I gcás ina dtiocfaidh deireadh leis an sainordú nó ina n-éireoidh duine dá chomhaltaí as oifig, 

leanfaidh an Coiste Comhairleach dá fheidhmeanna a fheidhmiú go hiomlán go dtí go 

gceapfaidh an tUachtarán comhalta nua. 

 

                                                           
1 Arna ghlacadh ag an gCoiste Comhairleach an 14/11/2023. 



 

 

4. I gcás sárú líomhnaithe ag buanchomhalta nó comhalta cúltaca den Choiste Comhairleach ar 

an gCód Iompair, ní ghlacfaidh an comhalta lena mbaineann páirt in aon cheann d’imeachtaí 

an Choiste a bhaineann leis an sárú líomhnaithe sin. Féadfaidh an Coiste, áfach, éisteacht a 

thabhairt dó nó di de réir Riail 11 de na Rialacha seo. 

 

 

Riail 4 

Cathaoirleach 

 

1. Déanfaidh Cathaoirleach an Choiste Chomhairligh uainíocht, i bprionsabal, de réir líon 

comhaltaí na ngrúpaí polaitiúla a bhfuil ionadaíocht acu sa Choiste Comhairleach. 

 

2. Glacfar ord uainíochta an Chathaoirligh in oifig ar feadh théarma oifige an Choiste 

Chomhairligh agus foilseofar é ar shuíomh gréasáin na Parlaiminte. 

 

3. I gcás ina dtiocfaidh deireadh leis an sainordú nó ina n-éireoidh an Cathaoirleach i mbun oifige 

as oifig, rachaidh an chéad chomhalta eile san ord uainíochta i mbun oifige láithreach go ceann 

tréimhse sé mhí. Déantar an t-ord uainíochta a oiriúnú dá réir sin. 

 

 

Riail 5 

Cruinnithe an Choiste Chomhairligh 

 

1. Beidh sé d’aidhm ag an gCoiste Comhairleach teacht le chéile uair sa mhí ar a laghad.  

 

2. Glacfaidh an Coiste Comhairleach a fhéilire gnáthchruinnithe don bhliain dár gcionn faoi 

dheireadh gach bliana. Foilseofar an féilire sin ar shuíomh gréasáin na Parlaiminte. 

 

3. Féadfaidh an Cathaoirleach i mbun oifig cruinnithe urghnácha den Choiste Comhairleach a 

ghairm, nó arna iarraidh sin do thromlach de chomhaltaí buana an Choiste Chomhairligh. 

 

4. Reáchtálfar cruinnithe an Choiste Chomhairligh i seomra iata. Ní cheadófar ach do bhaill foirne 

údaraithe freastal ar chruinnithe an Choiste Chomhairligh.  

 

5. Aon fhaisnéis, tuairimí a malartaíodh nó aon doiciméad a measúnaíodh le linn chruinnithe an 

Choiste Chomhairligh agus nach bhfuil san fhearann poiblí, déileálfar leo mar fhaisnéis rúnda.  

 

6. Comhlíonfar an córam má bhíonn cúigear comhaltaí den Choiste Comhairleach i láthair. 

Suífidh an Cathaoirleach i mbun oifige, arna iarraidh sin, nach bhfuil córam i láthair.  

 

 

Riail 6 

Cinntí an Choiste Chomhairligh 

 

1. Is ar bhonn comhthola a ghlacfaidh an Comhchoiste cinntí. I gcás nach féidir é sin a dhéanamh, 

déanfaidh sé cinneadh trí thromlach simplí dá lánchomhaltaí.  

  

2. Féadfaidh comhalta nó comhaltaí den Choiste Comhairleach nach gcomhaontaíonn le moladh 

ón gCoiste Comhairleach don Uachtarán maidir le sárú líomhnaithe ar an gCód Iompair moladh 



 

 

mionlaigh a thíolacadh, a chuirfear ar aghaidh chuig an Uachtarán in éineacht leis an moladh 

ón gCoiste Comhairleach. 

 

3. I gcás cinntí seachas moladh don Uachtarán maidir le sárú líomhnaithe ar an gCód Iompair, 

féadfaidh an Cathaoirleach in Oifig a iarraidh ar an gCoiste Comhairleach cinneadh a 

dhéanamh trí nós imeachta i scríbhinn. I gcásanna den sórt sin, scaipfidh an Cathaoirleach i 

mbun oifige nóta cúlra chuig comhaltaí eile an Choiste Chomhairligh ina gcuirfear an t-ábhar 

i láthair, lena n-áirítear dréachtchinneadh. Beidh 48 n-uaire an chloig ag comhaltaí an Choiste 

Chomhairligh chun an dréacht-téacs a fhormheas nó diúltú dó, nó chun athruithe a mholadh. 

Déanfar cinntí trí nós imeachta i scríbhinn a thaifeadadh i miontuairiscí an chruinnithe a bheidh 

ag an gCoiste Comhairleach ina dhiaidh sin. 

 

 

Riail 7 

Ardú feasachta 

 

Déanfaidh an Coiste Comhairleach feasacht na bhFeisirí ar an gCód Iompair agus a bhearta cur chun 

feidhme a ardú ar bhonn rialta trí fheachtas faisnéise a chur i gcrích a bheidh dírithe ar na Feisirí uile 

maidir lena n-oibleagáidí faoi na rialacha thuasluaite uair sa bhliain ar a laghad. 

 

 

Riail 8 

Iarrataí ar threoir ó Fheisirí 

 

1. Tabharfaidh an Coiste Comhairleach freagra, laistigh de 30 lá féilire ón iarraidh a fháil, ar gach 

iarraidh ó na Feisirí ar threoir maidir le léirmhíniú agus cur chun feidhme fhorálacha an Chóid 

Iompair, trí bhíthin litir rúnda arna síniú ag an gCathaoirleach i mbun oifige. 

 

2. Is i scríbhinn amháin a chuirfear iarrataí isteach agus is chuig an gCoiste Comhairleach a 

sheolfar iad trí sheoladh ríomhphoist an Choiste.  

 

3. Féadfaidh an Coiste Comhairleach faisnéis fhorlíontach a iarraidh ar an bhFeisire trí 

ríomhphost. Mura soiléiríonn an Feisire atá ag iarraidh treorach a iarraidh nó a hiarraidh laistigh 

de 15 lá féilire, tabharfar an treoir ar bhonn na faisnéise atá ar fáil. Cuirfear an spriocdháta a 

leagtar síos i mír 1 ar fionraí ar feadh na tréimhse sin. 

 

 

Riail 9 

Faireachán ar chomhlíonadh 

 

1. Déanfaidh an Coiste Comhairleach faireachán réamhghníomhach ar an gCód Iompair agus a 

bhearta cur chun feidhme a bheith á gcomhlíonadh ag na Feisirí. 

 

2. Déanfaidh an rúnaíocht, thar ceann an Choiste Chomhairligh, agus bunaithe ar idirsheirbhísí 

malartú faisnéise agus foinsí atá ar fáil don phobal, seiceálacha rialta ar an gCód Iompair agus 

a bhearta cur chun feidhme a bheith á gcomhlíonadh ag na Feisirí, chomh maith le seiceálacha 

randamacha, agus ullmhóidh sí, roimh gach cruinniú den Choiste Comhairleach, liosta d’aon 

chásanna a d’fhéadfadh tuilleadh machnaimh a dhéanamh orthu. 

 

 



 

 

3. Déanfaidh an Coiste Comhairleach measúnú ar na cásanna dá dtagraítear i mír 2 agus, ar thogra 

ón gCathaoirleach i mbun oifige, cinnfidh sé an bhfuil gá le tuilleadh gníomhaíochta.     

 

4. Déanfar aon sárú líomhnaithe ar an gCód Iompair ar fiú tuilleadh gníomhaíochta a dhéanamh 

ina leith a chur in iúl don Uachtarán trí bhíthin litir rúnda arna síniú ag an gCathaoirleach i 

mbun oifige, lena n-áirítear comhairle maidir leis an ngníomhaíocht a d’fhéadfaí a dhéanamh. 

 

 

Riail 10 

Comhairliúchán an Uachtaráin 

 

1. I gcás ina rachaidh an tUachtarán i gcomhairle leis an gCoiste Comhairleach de bhun Airteagail 

4(6) agus 7(6) den Chód Iompair, scrúdóidh an Coiste Comhairleach an dearbhú leasanna 

príobháideacha a líomhnaítear a bheith mícheart nó as dáta nó foilsiú cruinnithe. 

 

2. Ar thogra ón gCathaoirleach in oifig, cinnfidh an Coiste Comhairleach cibé acu an 

gcomhlíonann an dearbhú nó an foilsiú an Cód Iompair nó nach gcomhlíonann. Má mheasann 

an Coiste Comhairleach nach gcomhlíonann an dearbhú nó an foilseachán a ndearnadh 

measúnú air na rialacha, leagfar amach sa mholadh don Uachtarán na gnéithe den dearbhú nó 

den fhoilseachán is gá a chomhlánú nó a cheartú.  

 

 

Riail 11 

Tarchur ón Uachtarán maidir le sáruithe líomhnaithe ar an gCód Iompair 

 

1. I gcás ina bhfuil an tUachtarán tar éis ábhar sáraithe líomhnaithe ag Feisire ar an gCód Iompair 

a tharchur chuig an gCoiste Comhairleach, ceapfaidh an Coiste Comhairleach duine dá 

chomhaltaí mar rapóirtéir don sárú líomhnaithe. Ní thiocfaidh an rapóirtéir ón ngrúpa polaitiúil 

céanna leis an bhFeisire a líomhnaítear go bhfuil an Cód Iompair sáraithe aige nó aici.  

 

2. Mar chuid dá bhreithniú ar shárú líomhnaithe ar an gCód Iompair, féadfaidh an Coiste 

Comhairleach éisteacht a thabhairt don Fheisire lena mbaineann. 

 

3. Ullmhóidh an rapóirtéir dréachtmholadh don Uachtarán maidir leis an sárú líomhnaithe ar an 

gCód Iompair le haghaidh athbhreithniú an Choiste Chomhairligh. Cuirfear i láthair sa 

dréachtmholadh fíorais an cháis, na hargóintí a chuir an Feisire lena mbaineann i láthair, 

meastóireacht ar na fíorais agus ar na hargóintí sin agus conclúid. Leagfar amach sa chonclúid 

cibé acu a sáraíodh an Cód Iompair nó nár sáraíodh agus áireofar inti comhairle maidir le 

gníomhaíocht a d’fhéadfaí a dhéanamh, lena n-áirítear, i gcás inarb iomchuí, pionós beartaithe 

arb é atá ann ceann amháin nó níos mó de na bearta a liostaítear i Riail 176 de Rialacha Nós 

Imeachta na Parlaiminte. 

   

 

 

 

 

 

 

 

 



 

 

Riail 12 

Sáruithe líomhnaithe ar an gCód Iompair curtha in iúl go díreach don Choiste 

 

1. Coinneoidh an Coiste Comhairleach céannacht na ngearánach faoi rún má iarrtar air é sin a 

dhéanamh, ach ní bhreithneoidh sé gearáin gan ainm. 

 

2. I gcás ina bhfaighidh an Coiste Comhairleach faisnéis go díreach faoi shárú líomhnaithe arna 

dhéanamh ag Feisire ar an gCód Iompair, déanfaidh an Coiste measúnú ar dtús, ar thogra ón 

gCathaoirleach i mbun oifige, an dtagann an sárú líomhnaithe faoi raon feidhme an Chóid 

Iompair, agus an léir go bhfuil an gearán gan bhunús. 

 

3. Féadfaidh an Coiste Comhairleach faisnéis a iarraidh ar an bhFeisire lena mbaineann an sárú 

líomhnaithe. 

 

 Tabharfaidh an Feisire freagra laistigh de 15 lá féilire. 

 

4. I gcás nach dtugann an Feisire aon soiléiriú sásúil, rachaidh an Coiste Comhairleach ar aghaidh 

le scrúdú a dhéanamh ar an sárú líomhnaithe ar an gCód Iompair. Beidh feidhm mutatis 

mutandis ag Riail 11.  

   

  

Riail 13 

Saineolas seachtrach 

 

Déileálfar le comhairle a fhaightear ó shaineolaithe seachtracha faoi lán-rúndacht.  

 

 

Riail 14 

Tuarascáil Bhliantúil 

 

1. Glacfaidh an Coiste Comhairleach a thuarascáil bhliantúil roimh an tríú cruinniú tar éis 

dheireadh na bliana dá dtagraíonn an tuarascáil bhliantúil.  

 

2. Seolfar an tuarascáil bhliantúil chuig na Feisirí go léir agus foilseofar í ar shuíomh gréasáin na 

Parlaiminte. 

 

 

Riail 15 

Foilsiú agus teacht i bhfeidhm 

 

Foilseofar na Rialacha Nós Imeachta seo ar shuíomh gréasáin na Parlaiminte. Tiocfaidh siad i 

bhfeidhm lá a nglactha. 


